
МӘҒАРИФ

ОБРАЗОВАНИЕ

Халҡыбыҙҙың арҙаҡлы шәхесе, Ленин 
ордены кавалеры, РСФСР-ҙың атҡаҙанған 
уҡытыусыһы, 1950—1954 йылдарҙа СССР 
Юғары Советы депутаты булған Хәлимә Аб-
дулла ҡыҙы Ҡорбанаеваға (Бейешеваға) 115 
йыл тулыуға арнап, уның бынан 60 йыл элек 
яҙып ҡалдырған ҡиммәтле документ-дәфтәрен 
журналда баҫып сығарыу урынлы булыр, тип 
уйлайым.

Әле 30-сы йылдарҙа милли мәғарифтың 
бәләкәй генә булып быҙлап ҡына торған осҡон 
сағы. Уны ныҡлап тоҡандырып ебәреүселәр юҡ 
иҫәбендә була, тәүәккәллек тә етешмәгәндер, 
күрәһең. Шуға ла 30-сы йылдарҙа Өфөлә бер 
генә башҡорт мәктәбе лә булмай, уны баш-
лап йөрөүселәр ҙә табылмай. Бәхеткә, 1933 
йылдың яҙында, хәҙерге Күгәрсен районында 
совет мәктәптәрендә байтаҡ эшләп, инде 
Өфөгә тотош ғаиләһе менән күсеп килгән 
Хәлимә Абдулла ҡыҙы Ҡорбанаева (Бейеше-

ва) шул осҡондо өрөп ебәреүсе була.
Хәлимә апайҙың атаһы Абдулла Бейешев һәм әсәһе Фәғилә заманының 

төплө белемле, алға ынтылыусы кешеләре була. Абдулла Бейешев 
бәләкәйҙән үкһеҙ етем ҡалыуына ҡарамаҫтан, уҡырға ынтыла, уҡыу юлын 
таба,  ауырлыҡтарға баш бирмәй, белем алырға тырыша: йәйен ялланып 
көтөү көтә, ә ҡышын мәҙрәсәлә бай балаларына хеҙмәтсе булып эшләп 
дәрес ала. Үҙ тырышлығы менән мулла-мөғәллим дәрәжәһенә күтәрелә, үҙ 
ауылы Туйөмбәттә мәҙрәсәлә йәдитсә (ысулы жәдиди), йәғни яңыса уҡытыу 
ысулы менән дәрес бирә башлай: арифметика, география дәрестәре үткәрә, 
малайҙар һәм ҡыҙҙарҙы бергә уҡыта. Шуға күрә, иҫкесә уҡытыу (ысулы 
ҡәдими) яҡлы кешеләр менән Абдулла Төхфәтулла улы Бейешевҡа күп кенә 
көрәшергә, алышырға тура килә. Абдулла Төхфәтулла улы үҙенең балаларын  
яңы ҡарашлы итеп тәрбиәләй, уларға ныҡлы белем бирә, ил һөйөүселәр итеп 
үҫтерә. Хәлимә Абдулла ҡыҙы ла ғүмере буйы шундай булды. 

Хәлимә Ҡорбанаева (Бейешева) 1933 йылдың йәйе Өфөгә килә. Әммә ул 
уҡытырлыҡ бер генә башҡорт мәктәбе лә булмай, уны 17-се тулы  булмаған 
татар урта мәктәбенә ебәрәләр. Ләкин Хәлимә апай аптырап ҡалмай, татар 

Осҡондан ялҡын тарала...

балалары араһынан башҡорт балаларын йыйырға тотона: Арал, Солтанов, 
Чернышевский һ.б. урамдарҙа башҡорт ғаиләләрен таба һәм балаларҙы 
үҙенең класына туплай. Беренсе йыл 25 бала йыйып, 17-се татар мәктәбендә 
тәүге башҡорт класы асыуға ирешә һәм уҡыта башлай. Ҡан менән бирелгән 
милли рух өҫтөнлөк ала — алдына Өфөлә башҡорт мәктәбе асыуҙы төп 
маҡсаты итеп ҡуя Хәлимә апай.

Көслө характерлы, иҫ киткес милли рухлы, саҡматаш кеүек ныҡлы, үҙ ал-
дына алғанды тормошҡа ашырыу өсөн ул бөтә ҡаршылыҡтарҙы ла үтеп сығып, 
беренсе булып Өфөлә милли мәғарифҡа юл яра, уның осҡонон тоҡандырып 
ебәрә — 25 башҡорт балаһы башҡортса 1-се класты тамамлай. 17-се татар 
мәктәбе директоры Китаров (тулы исем-шәрифен таба алманым) уҡыу йылы 
тамамланыу менән Хәлимә Абдулла ҡыҙын саҡырып алып: “Һеҙгә йәйге ка-
никул ваҡытында башҡорт балаларын татарса өйрәтергә тура килер, сөнки 
улар 5-се татар класында уҡыясаҡ”, — ти. Ләкин Ҡорбанаева был тәҡдимгә 
риза булмай. 155 башҡорт балаһын табып, исемлек төҙөй.

Халыҡ комиссариаты юлын өҙлөкһөҙ тапай торғас, 1937—1938 уҡыу 
йылында шул 155 бала менән 9-сы һанлы башҡорт мәктәбе асыу тураһында 
ҡарар ҡабул ителә. Зенцов урамы, 49-сы һанлы йортта, өйҙәш кенә булып 
урынлашһа ла, мәктәп эшләй башлай. 1939 йылда бина тотошлай башҡорт 
мәктәбенә бирелә. Мәктәптең директоры итеп Фәйзи Солтанов тәғәйенләнә. 
Ул йылдарҙа Хәлимә апай өйҙәренә барып мәктәпкә алып килгән тәүге 
уҡыусыларҙан — Клара Тимерғазина, Рәйлә Вәлиева, Марат Сәлиховтар 
әле иҫән, Ғәззә Зәйнуллина быйыл ғына арабыҙҙан китте. Улар күренекле 
белгестәр булып, төрлө өлкәлә хеҙмәт иттеләр.

Мәктәп ауыр шарттарҙа ойошторола. Уны артабан үҫтереү, башҡорт бала-
ларын йәлеп итеү өсөн күп көс һалына. Был эштә Хәлимә Абдулла ҡыҙының 
сикһеҙ хеҙмәтен һанап бөтөрлөк түгел. Хәҙер ул Өфө урамдарында ғына түгел, 
райондар буйлап балалар йыйыу эшенә тотона. Мәктәп  йылдан-йыл киңәйә. 
1944 йылдың 25 мартында Халыҡ комиссариаты 9-сы һанлы башҡорт мәктәбен 
тик башҡорт балалары өсөн интернат-мәктәп итеп үҙгәртеү тураһында ҡарар 
ҡабул итә. Ошо датаға таянып, бөгөнгө 1-се һанлы интернат-мәктәптең 70 
йыллығы билдәләнде. 25 баланан торған беренсе башҡорт класының 1934 
йылда ойошторолоуын иҫәпкә алғанда, уға 80 йыл. 

Бына шулай башлана бөгөнгө Р.Ғарипов исемендәге башҡорт 
гимназияһының тарихы. Әлеге көндә ул бөтә илгә билдәле милли кадрҙар 
әҙерләү усағына әйләнде. Хәлимә апай ҡабыҙған бәләкәй генә осҡон оло бер 
ялҡын булып үҫеп, бөтә донъяны изгелек менән ялмап алды. Әлбиттә, Хәлимә 
апайҙың бөйөк хеҙмәте, юйылмаҫ даны ул ваҡыттағы хөкүмәт тарафынан 
юғары баһаланды, ул Ленин ордены кавалеры, РСФСР-ҙың атҡаҙанған 
уҡытыусыһы исеменә  лайыҡ булды, 1950—1954 йылдарҙа СССР Юғары 
Советы депутаты итеп һайланды.

Хәлимә Ҡорбанаева (Бейешева), халҡының тоғро ҡыҙы, оло шәхес 
булараҡ, тарих биттәрендә лайыҡлы урын алды.

Хәлимә апай мәктәптең тарихын айырым бер дәфтәргә яҙған, ул 1933—
1949 йылдарҙы үҙ эсенә ала һәм “История создания областной башкирской 
средней школы №9” тип атала. Дәфтәр-документ мәктәптә ябай уҡытыусы, 
завуч, директор булып эшләгән Мөсәлиә Ғәли ҡыҙы Хәйруллина һәм Хәлимә 
апайҙың ҡул тамғалары менән бирелгән.

